
Beth sydd dan sylw?

Ar gyfer Diwrnod Rhyngrwyd Ddiogelach 2013, mae Canolfan Rhyngrwyd Ddiogelach y DU yn rhoi cyfle i blant a phobl ifanc ddweud wrth y Llywodraeth a'r diwydiant rhyngrwyd beth maent yn credu yw eu hawliau ar-lein. 

Bydd yr arolwg Dweud Eich Dweud yn ein helpu hefyd i amlygu cyfrifoldebau llywodraeth a'r diwydiant rhyngrwyd, a beth arall sydd angen ei wneud i wneud y rhyngrwyd yn ddiogelach lle. Bydd yn rhoi cyfle i blant a phobl ifanc fyfyrio ar eu cyfrifoldebau ar-lein hwythau, gan ystyried sut mae'r modd y maent yn ymddwyn ar lein yn gallu effeithio ar eu profiadau ar-lein hwy a phrofiadau ar-lein pobl eraill.

Byddwn yn cyflwyno barn a safbwyntiau cydgasgledig plant a phobl ifanc ledled y DU i'r Llywodraeth ar y Diwrnod Rhyngrwyd Ddiogelach.

Os oes gennych unrhyw gwestiynau ynglŷn â'r arolwg, cysylltwch â ni ar 0207 639 6967 neu yn enquiries@saferinternet.org.uk.

Cyn dechrau

Profiadau bywyd go iawn: Yn yr arolwg hwn rydym yn holi'r bobl ifanc am eu profiadau go iawn o'r byd ar-lein, a byddwn yn parchu eu cyfrinachedd wrth wneud hyn. 

Sonnir am Weplyfr (‘Facebook’) nifer o weithiau yn yr arolwg. 13 yw'r oed isaf ar gyfer defnyddio Gweplyfr. Efallai y byddwch yn dymuno mynd i'r afael â hyn mewn gwers ddiweddarach (gyda phlant dan 13 oed); buasai'n well gennym pe na baech yn gwneud hynny yn ystod yr arolwg, gan y gallai fod yn rhwystr i atebion gonest gan y plant. 

Cyflwyniad enghreifftiol ar gyfer eich dosbarth/grŵp: "Y Diwrnod Rhyngrwyd Ddiogelach eleni yw'r degfed i gael ei gynnal, a hoffai Canolfan Rhyngrwyd Ddiogelach y DU ganfod cymaint ag y gallant am eich bywydau ar y rhyngrwyd! Y thema eleni yw hawliau a chyfrifoldebau ar-lein, a bydd y diwrnod yn arddangos beth mae pobl ifanc yn ystyried yw eu hawliau ar-lein. Bydd eich syniadau a'ch safbwyntiau'n cael eu cyflwyno i'r Llywodraeth ar y Diwrnod Rhyngrwyd Ddiogelach, ynghyd â syniadau miloedd o bobl ifanc ledled y DU."

Rhestr Termau

Bydd rhai plant yn gwybod yr holl dermau hyn; efallai na fydd eraill mor gyfarwydd â hwy. Nid oes angen i'r dosbarth ddeall pob term i allu cwblhau'r arolwg (os nad ydynt yn gyfarwydd â'r geiriau, ni fyddant yn dewis yr ateb dan sylw). Fodd bynnag, os hoffech egluro'r termau hyn, gobeithio y bydd y diffiniadau sy'n dilyn yn ddefnyddiol.

App (Cymhwysiad): Mae app yn ddarn o feddalwedd sy'n gallu rhedeg ar y rhyngrwyd, ar eich ffôn neu ar ddyfeisiau electronig eraill. Mae pobl ifanc yn tueddu i lawrlwytho apiaid i'w ffonau deallus, i'w llechi neu i'w rhwydweithiau cymdeithasol. Mae'r apiaid poblogaidd yn cynnwys ‘Angry Birds’, y BBC, a ‘Google Earth’.

Afatar: Mae afatar yn ddarluniad graffigol o'r defnyddiwr/chwaraewr ar gêm neu wefan — er enghraifft, Pengwin ar Glwb Pengwin neu eich Cymeriad Wii.

BBM (‘BlackBerry Messenger’): Cymhwysiad gwibnegeseua seiliedig ar y rhyngrwyd, sydd wedi ei gynnwys ar ddyfeisiau ‘Blackberry’ (ffonau symudol).

Blog: Mae blog (talfyriad o ‘web log’) yn fath o wefan hawdd ei chynnal a'i chadw — mae’n debyg i ddyddiadur ar-lein fel rheol — lle mae'r blogiwr yn cyhoeddi sylwadau a thrafodaethau gan ddefnyddio dewis o dempledi. Mae'r rhan fwyaf o flogiau'n caniatáu i ymwelwyr â'r safle gyhoeddi eu sylwadau eu hunain yn gyfnewid am hynny.

Seiberfwlio: Bwlio sy'n defnyddio technoleg megis cyfrifiaduron a ffonau symudol.


SeiberFentoriaid: Gwasanaeth mentora ar-lein gan gymheiriaid, ar gyfer plant a phobl ifanc 11–18 oed, sy'n cael ei ddarparu gan ‘Beatbullying’ (www.cybermentors.org.uk).

‘Instagram’: App poblogaidd ar gyfer rhannu ffotograffau.

Gosodiadau Preifatrwydd: Yr offer sy'n cael eu darparu gan wefan/gwasanaeth ar-lein i helpu'r defnyddiwr i reoli pwy sy'n gallu gweld ei broffil neu gynnwys. 

Riportio: Mae llawer o wasanaethau ar-lein yn cynnig y dewis o riportio ymddygiad neu gynnwys annifyr i'r darparwr gwasanaeth os yw'r ymddygiad yn torri ei delerau defnydd. Yn achos llawer o wasanaethau, megis Gweplyfr, mae hyn yn golygu llenwi ffurflen ar lein. Mae rhai gwasanaethau sydd wedi eu hanelu at ddefnyddwyr iau'n cynnig y dewis o ddweud wrth gymedrolwr ‘go iawn’ oddi mewn i'r gêm.

‘RuneScape’: Gêm ar-lein gyda llawer o chwaraewyr, lle gallwch greu cymeriad a rhyngweithio mewn byd o ffantasi. 

Sesctio: Anfon negeseuon neu luniau rhywiol-gignoeth yn electronig; yn aml bydd y rhain yn cael eu rhannu drwy ddyfeisiau symudol a gwe-gamerâu.

Safleoedd Rhwydweithio Cymdeithasol: Gwefannau sydd â'r nod o adeiladu cymunedau ar-lein o gyfeillion neu bobl sydd â diddordebau tebyg, gan ddarparu gwahanol ffyrdd i ddefnyddwyr gyfathrebu â'i gilydd ar lein. Enghreifftiau poblogaidd yw Gweplyfr, ‘Twitter’ a Chlwb Pengwin.

‘WhatsApp’: App gwibnegeseua ar gyfer ffonau deallus.

‘Xbox Live’: Mae ‘Xbox Live’ yn wasanaeth chwarae gêmau aml-chwaraewr ar-lein a ddefnyddir gan bobl ar eu consolau ‘Xbox’.

Gweithdrefn Ddatgelu

Os bydd plentyn, ar ôl cwblhau'r arolwg, yn datgelu rhywbeth sydd wedi digwydd iddo ar lein ac sydd, yn eich tyb chi, yn ei roi mewn perygl o niwed, dylech ddilyn gweithdrefn Amddiffyn Plant eich ysgol/sefydliad. Dyma rai o'r camau gweithredu y byddwch o bosib yn dymuno eu hystyried:

1. Os bydd y datgeliad hwn yn digwydd yn yr ysgol, mae'n bwysig peidio ag addo cyfrinachedd i'r plentyn. Eglurwch i'r plentyn beth yr ydych am ei wneud gyda'r wybodaeth, a pham.

2. Swyddog Amddiffyn Plant yr ysgol/sefydliad ddylai eich man cyswllt cyntaf fod, yn dilyn datgeliad gan blentyn.

3. Cofiwch ysgrifennu i lawr yn union beth y mae'r plentyn wedi ei ddatgelu, a hynny yng ngeiriau'r plentyn ei hun (peidiwch â gofyn cwestiynau arweiniol na thorri ar draws), a throsglwyddwch unrhyw dystiolaeth i'r Swyddog Amddiffyn Plant.

4. Mae'r plentyn sydd wedi gwneud y datgeliad yn debygol o deimlo'n bryderus, yn ofidus neu'n ofnus, a bod y broses allan o'i reolaeth. Mae arno angen teimlo'n ddiogel a'i fod yn cymryd rhan, a dylech gynnig iddo'r cyfle i fod wrth eich ochr pan fyddwch yn adrodd i'r Swyddog Amddiffyn Plant dynodedig yn yr ysgol/sefydliad.


